
GOUVÈNÈ CUOMO ANONSE $33 MILYON DOLA POU SÈT PWOJÈ DLO NAN 

NORTH COUNTRY 
 
Jodi a, Gouvènè Andrew M. Cuomo te anonse yo akòde $33 milyon dola nan sibvansyon ak prè 
ki p ap koute chè pou sèt (7) pwojè dlo nan North Country. 
 
Semèn sa a, yo te òganize seremoni inogirasyon pou konstwiksyon yon sistèm dlo potab pou 
$4,8 milyon dola pou Vilaj Hounsfield, ak yon izin tretman dlo ize pou $9,5 milyon dola pou 
Vilaj Cape Vincent. Finansman eta a bay jodi a gen ladan tou yon sibvansyon pou Green 
Innovation (Inovasyon Ekolojik) pou $1.995.000 dola pou Vilaj Gouverneur. Se Konsèy 
Devlopman Ekonomik Rejyonal North Country ki te apwouve sibvansyon an. Yo pral itilize 
sibvansyon an nan yon pwojè $3,564 milyon dola Vilaj Gouverneur pwopoze pou elimine dlo ize 
ki debòde nan Rivyè Oswegatchie.  
 
Gouvènè Cuomo di konsa, “Sibvansyon ak prè ki gen ti enterè sa yo ap ede kòmanse pwojè dlo 
ak kontwòl polisyon nan North Country. Lè nou bay finansman pou rebati enfrastrikti eta a, nou 
kreye anpil djòb nan New York pandan n ap bay vil ak vilaj yo sipò yo bezwen pou fè anpil 
amelyorasyon pou sitwayen yo.” 
 
Montan $29 milyon dola nan sibvansyon yo ak prè pou ti enterè Environmental Facilities 
Corporation (EFC) bay la pral sipòte pwojè dlo sa yo nan North Country: 
 

• Cape Vincent: izin tretman dlo ize pou $9,5 milyon dola; 
• Hounsfield: sistèm dlo potab pou $4,8 milyon dola; 
• Inlet: izin tretman ak sistèm pou ranmase dlo ize pou $4,1; 
• LeRay: sistèm dlo pou $7,7 milyon dola ki nan faz konstwiksyon kounye a te resevwa 

yon sibvansyon $2 milyon dola nan Drinking Water State Revolving Fund, ak yon prè 
$5,7 milyon dola san enterè nan EFC;  

• Gouverneur: Yon Sibvansyon prèske $2 milyon dola pou Inovasyon Ekolojik 
ap fè pati nan apeprè $3,56 milyon dola nan amelyorasyon pou korije 
debòdman dlo ize ki melanje yo (Pwojè pwopoze a kalifye pou finansman ki 
gen sibvansyon nan EFC): ak 

• Vilaj Clayton: Yon prè $3,7 milyon dola nan finansman san enterè nan EFC 
pou modènizasyon sistèm dlo ize vilaj la pou $4,3 milyon dola. 

 
Prezidan ak Direktè Jeneral EFC, Mattew Driscoll, di konsa, “Lè Eta New York bay sibvansyon 
yo ak finansman ki pa chè pou kominote sa yo, l ap ede North Country amelyore kalite dlo a, 
pwoteje anviwònman an, epi ogmante posiblite pou gen devlopman ekonomik nan zòn nan.” 
Driscoll te patisipe nan seremoni inogirasyon semèn sa a nan Cape Vincent ak nan Hounsfield. 

Reprezantan Etazini, Bill Owens di konsa, “Finansman sa a enpòtan pandan n ap travay pou 
amelyore enfrastrikti rejyon an ki la lontan. Modènizasyon ak amelyorasyon fason sitwayen 
North Country ap resevwa sèvis debaz yo se youn pami premye etap pou atire nouvo biznis k ap 
anboche moun nan zòn nan, epitou k ap fè moun ki nan chomaj yo retounen nan travay.” 
 
Senatè Betty Little di konsa, “Sa a se yon bon patenarya eta a ak lokal. Kalite pwojè sa yo trè 
enpòtan pou anviwònman an, men souvan yo gen etikèt pri yo twò gwo pou gouvènman lokal 
nou yo. Mwen kontan pou wè EFC jwenn sipò finansye ki nesesè pou Vilaj Inlet. Sètènman, 
amelyorasyon enfrastrikti tankou sa a ajoute sou objektif Gouvènè Cuomo pou kreye djòb 
pandan l ap amelyore konpetitivite ekonomik lan alontèm. 
 
Senatè Patty Ritchie di konsa, “Mwen bat bravo pou angajman Gouvènè a pou devlope isit la nan 
North Country. Pwojè tankou sa yo non sèlman fè kominote nou yo vin pi bon kote pou viv, men 
tou yo kreye plis djòb ki nesesè pou ede relanse ekonomi zòn nou an.” 
 
Manm Asanble Teresa Sayward di konsa, “Enfrastrikti tretman dlo ize yo enpòtan sitou pou 
kominote yo ki nan Adirondack Park. Mwen felisite Gouvènè a ak EFC poutèt yo rekonèt 
bezwen finansye kominote a pou ka fè pwojè sa a vin yon reyalite.” 
 
Manm Asanble Addie J. Russell di konsa, “Sa a se yon gwo nouvèl pou North Country. Pwojè 
enpòtan izin tretman dlo ize pou $9,5 milyon dola nan Cape Vincent pral pote 25 a 30 nouvo 
djòb nan kominote nou an nan yon moman djòb yo pi nesesè. Non sèlman mezi sa a ap ede fè 
fanmi k ap travay di nou yo retounen nan travay avèk djòb ki peye byen, men tou l ap asire 
avantaj dlo pwòp pandan lontan ak mwayen devlopman pou pidevan.” 
 
Manm Asanble Ken Blankenbush di konsa, “Menmsi Enfrastrikti tretman dlo ize pa atiran kòm 
pwojè konstwiksyon yo, yo gen enpòtans pou zòn pou devlope biznis, pou satisfè demann yo, 
epitou pou bay bon kalite dlo pou sitwayen zòn nan. Konsèy Devlopman Ekonomik Rejyonal 
Gouvènè a te ede pwojè sa yo kòmanse rapid.” 
 
Tony Collins, Ko-Prezidan Konsèy Devlopman Ekonomik Rejyonal North Country, di konsa, 
“Sibvansyon ak prè sa yo pral ede repare enfrastrikti enpòtan yo nan kominote North Country, 
pou kreye anpil djòb, epitou pou fè vil ak vilaj nou yo yon pi bon kote pou moun viv. Konsèy 
Devlopman Ekonomik Rejyonal Gouvènè Cuomo yo te ede kòmanse pwojè sa yo ki te dwe fèt 
depi lontan. Nou pa ka tann pou pwochen gwoup rekonpans konpetitif pou pwojè trè enpòtan 
tankou sa yo kapab kòmanse san pèdi tan.” 
 
Garry Douglas, Ko-Prezidan Konsèy Devlopman Ekonomik Rejyonal North Country, di konsa, 
“Gouvènè a te fè kreyasyon djòb ak kwasans ekonomik priyorite prensipal li yo, epitou Konsèy 
Rejyonal yo te chanje jwèt la lè yo te kreye plan devlopman ekonomik yo nan nivo kominote a 
parapò ak Albany dirèkteman. Sibvansyon ak prè ki gen ti enterè Gouvènè a anonse jodi a pral ede 
reparasyon enpòtan yo fèt nan kominote North Country yo, epitou y ap nan avantaj tout zòn nan.” 
 
Nan Cape Vincent, sistèm ranmasaj dlo ize ki la a pran twòp dlo, sa ki lakòz debòdman dlo a. 
EFC ofri Cape Vincent yon sibvansyon $2 milyon dola (nan anilasyon dèt), ak yon prè 

$5.588.000 ki gen yon enterè zewo pousan pou bati yon nouvo izin tretman ki gen pi gwo 
kapasite. Y ap enstale tou apeprè 7.400 pye lineyè nouvo kanalizasyon dlo ize ak lòt amelyorasyon. 
 
Yo prevwa pwojè Cape Vincent pral fini nan sezon Lotòn 2013, epitou l ap kreye 25 a 30 djòb 
pandan konstwiksyon li. 
 
Majistra Cape Vincent, Tim Maloney di konsa, “Pwojè enpòtan sa a se rezilta anpil ane travay di 
ak kolaborasyon ant anplwaye Vilaj nou an ak Enjenyè yo, finalman avèk ajans kontwòl ak ajans 
finansman, ki te ka pa reyalize san sipò sensè Reprezantan Federal, Reprezantan Eta ak 
Reprezantan Lokal nou yo. Enfrastrikti nou se baz kote nou kapab bati avni nou epi pou Cape 
Vincent, avni an sanble pi sèten.” 
 
Y ap finanse nouvo sistèm distribisyon dlo potab la ki deziyen pou Distri Dlo # 5 nan Vil 
Hounsfield avèk yon sibvansyon $2 milyon dola ak $2,8 milyon dola nan finansman EFC bay 
san enterè. Yo prevwa pwojè a ap fini nan sezon prentan 2013, epi l ap kreye 15 djòb pandan 
konstwiksyon li. 
 
Sipèvizè Hounsfield, Tim Scee, di konsa, “Gras ak angajman Gouvènè Andrew Cuomo, ak NYS 
Environmental Facilities Corporation pou North Country, nou pral bay plis dlo piblik ki trè 
nesesè pou sitwayen nou yo. Sa a se senkyèm distri dlo vil la, ak katriyèm pwojè ki finanse nan 
pwogram Drinking Water State Revolving Fund. Asistans sibvansyon DWSRF vil la resevwa a 
se prèske $7 milyon dola depi ane 1999. Pwojè sa a ap konplete pyès ki manke a nan pi gwo 
sistèm dlo rejyonal la, pou ofri yon apwovizyònman dlo ki entè-konekte pou ijans. Li ofri tou 
yon posiblite pou fiti envestisman nan Watertown International Airport ak nan Industrial Park, 
pou kreye anpil lòt djòb pou kominote nou an.” 
 
Izin tretman dlo ize pou $9 milyon dola ki te fini pa twò lontan nan Sackets Harbor te fè li posib 
avèk yon sibvansyon EFC te bay pou $2,75 milyon dola, ansanm avèk yon finansman $2,175 
milyon dola san enterè. Yo te kreye apeprè 23 djòb nan pwojè yo te prezante avèk plizyè 
rekonpans, tankou Pwojè pou Anviwònman an pou Ane a New York Chapter of the American 
Public Works Association te prezante. Vilaj la ap fè yon vizit lib nan nouvo izin tretman an nan 
dat 22 me.  
 
Vilaj Clayton resevwa yon finansman pou $3,7 milyon dola san enterè nan EFC pou 
modènizasyon sistèm dlo ize vilaj la pou $4,3 milyon dola. Nouvo sistèm nan ap sipòte 
devlopman nouvo Clayton Harbor Hotel, ki se yon pati plan estratejik yo Konsèy Devlopman 
Ekonomik Rejyonal North Country te kreye ane pase. 
 
Epitou nan North Country, EFC bay sibvansyon pou yon total $1.734.000 pou Vilaj Inlet pou 
konstwi yon izin tretman dlo ize ak yon nouvo sistèm ranmasaj dlo ize pou $4,1 milyon dola. Yo 
te mete pwojè an danje pou pa fèt ane pase lè òf pou konstwiksyon an te depase chif yo te 
prevwa yo. Yo pral kreye ven (20) djòb nan konstwiksyon an ak djòb atanplen, ansanm avèk 40 
djòb depi pwojè Inlet la kòmanse pita nan ane sa a. 
 
Bernier Carr Group in Watertown ap bay sèvis jeni, sèvis planifikasyon, ak lòt sèvis sou non 
Cape Vincent, Hounsfield, Gouverneur, Inlet, LeRay ak Sackets Harbor.  

Kris Dimmick P.E., PWLF, Vis-Prezidan Municipal Engineering, Bernier, Carr & Associates, di 
konsa, “Depi ane 1990 New York State Environmental Facilities Corporation te patisipe nan ede 
kliyan nou yo avèk finansman nan lajan prè renouvlab pou Dlo Pwòp ak Dlo Potab pou ofri 
kominote yo sèvis enpòtan pou plis pase 10.000 kay depi kòmansman li. San angajman yo nan 
plan ak konstwiksyon, anpil pwojè pa ta egzekite, epitou kominote yo ta batay pou bay 
enfrastrikti ki nesesè pou amelyore kalite lavi moun yo. Pandan moman ekonomik difisil yo, 
angajman Gouvènè Cuomo pou pwojè sa yo non sèlman pwoteje rivyè ak lak nou yo, men tou l 
ap bay anpil djòb teknik ak djòb nan konstwiksyon nan North Country.” 
 
Nan dat 3 me, Gouvènè a te anonse yo pral akòde apeprè $750 milyon dola nan finansman eta a 
ak nan avantaj fiskal pral nan dezyèm gwoup Konsèy Devlopman Ekonomik pou sipòte 
devlopman ekonomik, egzekisyon plan estratejik, ak kreyasyon djòb nan eta a. Dezyèm 
konpetisyon Konsèy Rejyonal la pral konsantre sou egzekisyon plan estratejik chak zòn, ak sou 
idantifikasyon ak envestisman nan pwojè ki gen enpòtans priyoritè selon zòn nan. 

